Дания Рәүпова,tc "Дания Рђњпова,"
Баулы шәһәре 5 нче урта мәктәбенеңtc "Баулы шђџђре 5 нче урта мђктђбенећ"
югары категорияле татар телеtc "югары категорияле татар теле"
һәм әдәбияты укытучыtc "џђм ђдђбияты укытучы"
Ризаэддин Фәхреддин –tc "Ризаэддин Фђхреддин –"
энциклопедик галимtc "энциклопедик галим"
Бәйләнешле сөйләм үстерү дәресе

(Сыйныфтан тыш уку, 10 сыйныф)
Максат. 1) Укучыларны татар халкының күренекле мәгърифәтчесе, галим һәм педагог Ризаэддин Фәхреддиннең тормыш юлы һәм хезмәтләре белән таныштыру.

2) Укучыларның бәйләнешле сөйләм күнекмәләрен үстерү.

3) Татар халкының үткәненә, бөек затларына ихтирам, милли узаң, милли горурлык тәрбияләү.

Җиһаз. Ризаэддин Фәхреддиннең портреты, хезмәтләреннән күргәзмә; “Тәрбияле бала”, “Шәкертлек әдәбе”, “Тәрбияле ана” һ.б. хезмәтләреннән өзекләр тупланган стенд; Кичүчаттагы музей күренеше; “Шура” журналы битләре; “Мәгърифәт” газетасы (№№ 5, 6, 7; 2004 ел), Әнвәр Хәйринең “Олуг мәгърифәтче дәресләре” (һәр партада); стенд һәм газета “Ризаэддин Фәхреддин- энциклопедик галим”.

Магнитофон язмасында борынгы көйләр.

Дәрес барышы:
Укытучы сүзе.
- Укучылар, быелгы уку елының беренче татар теле дәресен түбәндәге сүзләр белән башлап җибәргән идек: “Ата-анагызны, якын кардәшләрегезне ничек сөйсәгез, милләтегезне дә шулай сөегез. Милләтегезгә хезмәт итүне җаныгызга бәхет дип белегез...”

Бу сүзләрне татар халкының күренекле мәгърифәтчесе, мәшһүр галим, тарихчы, философ, әдип, педагог, ислам белгече, XIX гасырның Әбугалисинасы Ризаэддин Фәхреддин язган.

Соңгы ике ел минем өчен чын мәгънәсендә Р.Фәхреддин елы булды. Узган уку елында, без, район татар теле укытучылары, бөек фикер иясе Р.Фәхреддиннең туган авылы Кичүчат музеенда булып, кабатланмас тәэсирлар алып кайттык. Кичүчат авылы хәзерге Әлмәт районына керә (картада күрсәтелә). Элек, революциягә кадәр, ул Самара губернасының Бөгелмә өязенә караган. Булачак галим шушы авылда 1859 елның 4 гыйнварында рухани гаиләсендә туа.

Р.Фәхреддиннең мемориаль музее – Кичүчат халкының гына түгел, бөтен Республика горурлыгы.

Музей фондында 2050 берәмлек тарихи кыйммәте булган әйберләр, шул исәптән Р.Фәхреддиннең һәм аның гаиләсенең шәхси әйберләре, китаплары, фото һәм документлары саклана. Музейда ел саен 3 меңнән артык кеше була.

Шулай ук Кичүчат авылында Р.Фәхреддин чишмәсе бар.

Ә Әлмәтнең үзендә Р.Фәхреддин исемендәге татар гимназиясе эшли. Гимназиядә Р.Фәхреддин музее оештырылгын. 

6-7 февральдә Әлмәт муниципаль институтында Р.Фәхреддиннең тууына 145 ел тулу уңаеннан педагогик укулар үткәрелде. Анда Министрлар Кабинеты, Фәннәр Академиясе, КДУдан, Мәгариф министрлыгыннан вәкилләр, язучылар, галимнәр катнашты. Р.Фәхреддин хезмәтләре һәр гаиләнең, балалар бакчалары һәм мәктәпләрдә эшләүчеләрнең өстәл китабы булырга тиешлеге ассызыклап әйтелде. Институтта Р.Фәхреддингә багышланган лаборатория ачылды. Киләчәктә муниципаль институт Р.Фәхреддин исемен йөртәчәк.

Р.Фәхреддин укулары Түбән Кама шәһәрендә дә үтте. Анда мәгариф министры Ф.Харисов, галимнәр, язучылар чыгыш ясадылар.

Мәсәлән, педагогика фәннәре докторы Л.Харисова болай диде: “Шунысы кызганыч, без үсеп килүче яшь буынга мәгърифәт орлыкларын чәчәбез дип, Я.Коменский, К Ушинский, И.Яковлевларның педагогик мирасын өйрәнәбез, Я.Корчак, В.Сухомлинский хезмәтләре алдында баш иябез. Ә менә дөнья мәдәниятендә, Россия һәм татар халкы тарихында тирән эз калдырган үз галимнәребез Г.Исхакый, Һ.Максудый, Һ.Атласый һәм шул исәптән Р.Фәхреддин әсәрләренә соңгы елларда гына игътибар итә башладык, Ризаэддин бине Фәхреддиннең әле күпме хезмәте Уфа һәм Санкт-Петербург шәһәрләре архивларында үзенең өйрәнүче-тикшеренүчеләрен көтеп ята.

Инде менә республикабыз мәктәпләрендә дә Р.Фәхреддин хезмәтләрен тирәнтен өйрәнеп, аларны белем һәм тәрбия эшләрендә файдаланырга бик вакыт.”

Галим Әнвәр Хәйринең чыгышын да зур кызыксыну белән тыңладык. “Ниһаять, Риза Фәхреддин исеме үзенең лаеклы урынын алды һәм аның әсәрләре һәр укытучының китап шүрлегендә торыр көн килеп җитте,”- диде докладчы, үзенең йөрәк түреннән чыккан сүзләрен безгә җиткереп. Ул Р.Фәхреддиннең хезмәтләрен мәктәпләрдә, вузларда һәм һәр гаиләдә өйрәнү кирәклеген әйтте. (Л.Харисова һәм Ә.Хәйри сүзләре дәрескә кереп утырган һәр укытучыга таратылды.)

Түбән Кама һәм Әлмәттә үткәрелгән конференцияләрдә Р.Фәхреддин исемен мәңгеләштерү буенча тәкъдимнәр ясалды. Казан дәүләт педагогика университетына Р.Фәхреддин исемен бирү, олуг мәгърифәтчебез исемендәге премия булдыру, Казан урамнарының берсенә Ризаэддин бине Фәхреддин исемен бирү тәкъдим ителде.

Галимнең тормышын һәм иҗатын өйрәнгәндә, без аны ике чорга бүләбез.

1. Р.Фәхреддиннең XIX гасыр ахыры - XX гасыр башындагы тормышы һәм иҗаты (1859-1917).

2. Р.Фәхреддин Совет чорында (1917-1936)

Октябрь инкыйлабына кадәрге чор – Р.Фәхреддин тормышында иң уңышлы иҗат чоры. Оренбургта яшәп, 11 ел эчендә генә дә 70 тән артык китабы басылып чыга. Шуңа да галимнең бу еллардагы эшчәнлеге берничә өлешкә бүленә:

1. Туган якта (1859-1891)

2. Уфада (1891-1906)

3. Оренбургта (1906-1918)

Галимнең бу дәвердәге бәяләп бетергесез хезмәте мәгърифәтчелек идеяләре белән сугарылган. Ул милләтне яктылыкка, бәхеткә бары тик белем, тәрбия аша гына алып чыгара мөмкин икәненә нык ышанган хәлдә иҗат итә.

Олуг галимнең тормыш юлы белән бер укучы таныштыра.
- Р.Фәхреддин белем серләренә гаиләдә төшенә башлый, иң беренче дәресләрне әнисе Мәхүбә абыстайдан һәм әтисе Фәхреддин хәзрәттән ала. 7 яшенә җиткәч, аны мәдрәсәгә укырга бирәләр. Кичүчат – кечкенә авыл, шуңа күрә мәдрәсәсе дә әллә ни зур булмый. Ризаэддинне тирә-якта дан тоткан зур мәдрәсәле Түбән Чыршылы авылына илтәләр. Ул анда 10 елга якын укый, гарәп, фарсы, төрек, соңыннан үзлегеннән рус телләрен өйрәнә.

Һәрнәрсә белән кызыксынучан, сәләтле, эш сөючән, тырыш шәкерт Ризаэддин мәдрәсәдә укыган елларында да, соңыннан да китаплар күчереп язу белән шөгыльләнә. Шәкерт елларында ук ул мәгърифәтче, галим Шиһабетдин Мәрҗани хезмәтләрен өйрәнә.

Мәдрәсәнең өлкән сыйныфларында укыганда ук Ризаэддин башлангыч сыйныф балаларын укыта. Дөньяви фәннәр укытуы, укыту-тәрбия эшендә яңа алымнар куллануы белән ул бик тиз танылып өлгерә һәм сайлаган һөнәренә гомере буе тугры кала. Фәнни эш белән мавыга, китаплар, мәкаләләр яза, татар халкының тарихы һәм әдәбияты белән бәйле тарихи чыганакларны, истәлекләрне җыя, тәртипкә сала. Мәдрәсәне тәмамлап, эшли башлагач, аның берничә китабы басылып чыга.

1891 елда Уфага Диния нәзарәтенә казыйлык хезмәтенә чакырыла. Үзенең төп эш вазифасыннан калган вакытларда, моңарчы тәртипсез, бер бүлмәнең идәнендә таркау яткан архивны, бөтен Россия мөселманнары турында төрле тарихи материалларны җыеп, уникаль тәртипле архив төзи.

Уфага килгәч, Р.Фәхреддин чын мәгънәсе белән гыйльми эшкә бирелә. Китаплары Казанда даими рәвештә басыла башлый.

Укытучы: 1906 елда бертуган Рәмиевлар чакыруы буенча Оренбургка күчә. “Вакыт” газетасында эшли. “Хөсәения” мәдрәсәсендә ислам дине, тарихы һәм фәлсәфәсеннән дәресләр бирә. Мәдрәсәне заман таләпләре югарылыгына күтәрә.

1908 елда “Шура” журналында эшли башлый.  Журнал җәмгыять һәм җәмәгатьчелекнең бәхәс, фикерләр көрәше, төрле юнәлештәге тәҗрибә уртаклашу мәйданына әверелә. 


Р.Фәхреддиннең “Шура” журналындагы эшчәнлеге турында бер укучы сөйли. 
- Р.Фәхреддин 10 ел дәвамында “Шура” журналының  баш редакторы һәм төп язучысы була. Әдәби, фәнни вә сәяси “Шура” (“Киңәш”) журналы Оренбург шәһәрендә 1908 елның гыйнварыннан 1917 елның декабрь аена кадәр, айга икешәр мәртәбә чыккан. Шул рәвешле, бер елга 24 саны чыгып килгән. Ун ел дәвамында нәшер ителгән “Шура” журналының барлыгы 240 саны дөнья күргән.

“Шура” журналына Ризаэддин Фәхреддин, мөхәррир буларак, фидакарьләрчә бөтен күңелен, белем вә сәләтен, вакытын һәм энергиясен багышлый.

“Шура” журналында күтәрелгән мәсьәләләр гаять күпкырлы.

Беренче нәүбәттә, татар журналы буларак, “Шура” татар тарихы, әдәбияты, мәдәнияте һәм иҗтимагый тормышының төрле өлкәләрен чагылдырган.

Журналда Ризаэддин Фәхреддиннең 10 ел эчендә барлыгы 700гә якын мәкалә һәм язмасы дөнья күрә.

“Шура”да шулай ук Каһирә, Истанбул, Бәйрут, Мәдинә, Париж, Петербург, Мәскәү һ.б. шәһәрләрдән, Кырым, Кавказ, Урта Азия, Төркестан, Себер, Ерак Көнчыгыш тарафларыннан язылган мәкаләләр басылган. Димәк, журналны шул төбәкләрдә дә алдырганнар.

“Шура” журналы XX йөз башы татар вакытлы матбугаты җәүһәрләренең иң затлыларыннан берсе була. Бер сүз белән әйткәндә, заманына күрә энциклопедик гыйльми журнал була. Бу – Риза казыйның эрудициясе һәм тырышлыгының гүзәл нәтиҗәсе.

Укытучы: 
- 1917 елда олуг галим Оренбургтан Уфага күчә. 1918 елда Бөтенроссия мөселманнар корылтаенда Диния нәзарәтенә яңадан казый итеп сайлана.  “... казыйларның йөзек кашы” дип атый аны галим Ш.Хәмиди. 1923 елда Р.Фәхреддин мөфти итеп билгеләнә. 1925 елда СССР Фәннәр Академиясенең 200 еллык юбилей тантанасында, 1926 елда Беренче Бөтендөнья Мөселманнар конгрессында катнаша.

Энциклопедик галим 1936 елның 12 апрелендә Уфа шәһәрендә вафат була. (Укучыларга һәм килгән кунакларга Р.Фәхреддиннең тормыш юлы чагылдырылган буклетлар таратылды).

Укытучы:
- Р.Фәхреддин гомере буе тәрбия-әхлак мәсьәләләре белән шөгыльләнә, педагогика мәсьәләләренә багышлап 77 китап бастырып чыгара.

Болгавыр заманда яшибез. Җәмгыятебездә эчүчелек, наркомания, җинаятьчелек көннән-көн ныграк тамыр җәя. Ятим балаларның саны артканнан-арта бара. Татар халкында гомер булмаган картлар йортлары ачыла. Рухи ярлылык хөкем сөрә. Рухи ярлылык әхлаксызлыкны тудыра. Ә әхлаксыз җәмгыятьнең киләчәге юк. Безгә әхлакый тәрбиягә җитди игътибар бирергә кирәк. Бу җәһәттән Р.Фәхреддин хезмәтләре аеруча игътибарга лаек.

Укучы: “Әдәбе тәгълим” исемле китабында, җәмгыятьтә шәхес тәрбияләүнең никадәр авыр, катлаулы һәм дәвамлы эш икәнлеген ассызыклап күрсәтеп, Р.Фәхреддин болай яза: “...Тәрбия – акрынлык вә тәртип белән камиллек булдыру димәктер...”

“Тәрбиясе булмаган җирдә гүзәл ашлык җитешмәгән кебек, тиешле тәрбия бирелмәгәндә, гүзәл кеше дә җитешмәс. Шулай икән, тәрбия – иң кирәкле бер эш булачактыр...”

Тәрбия эшенең нечкәлекләренә һәм үзенчәлекләренә тукталып, галим аны чорларга бүлеп карый һәм шәхес тәрбияләүдә гаилә, мәктәп һәм җәмгыятьнең рольләре гаять зур икәнлегенә басым ясый.

Гаиләдә булган тәрбия – “беренче” тәрбия. Мәктәптә булган тәрбия – “икенче” тәрбия. Аннан соң булган тәрбия – “өченче” тәрбия ди. Бу тәрбияләрдән беренчесе – аналардан, икенчесе – мөгаллимнәрдән, өченчесе – шулай ук мөгаллимнәрдән һәм укылачак китаплар һәм газеталар, дус мөгамәләдә булачак затлардан өйрәнәләр,” дип яза.

Р.Фәхреддин әлеге хезмәтендә гүзәл холык тәрбияләүнең нигезе гаделлек икәнлеген аңлатып бирә. Аның фикеренчә, һәр кеше гадел булганда гына максатына һәм теләгенә ирешә алачак.

“... Гаделлек. Гүзәл холыкларның иң гүзәле – гаделлектер”, ди бөек галим.

Укытучы:
- Галимнең “Тәрбияле бала” хезмәтен һәр уку йортының диварларына алтын хәрефләр белән язып куяр идем мин.

“Тәрбияле бала” хезмәтеннән өзекне күмәкләшеп уку:

“Алтыннан да кыйммәтле, оҗмах нигъмәтләреннән дә кадерле булган нәрсә – тәрбияле баладыр. Ата һәм ана өчен тәрбияле бала кебек олы байлык һич булмас. Тәрбияле бала дөньяда җанга шатлык һәм ахирәттә йөзгә аклык китерер. Тәрбияле бала- дөнья байлыгына да һәм бер дәүләт патшалыгы белән дә алмаштырылмас; аны һәркем яратыр һәм мактап телгә алып сөйләр, ни сораса да бирерләр.”

Галимнең кыз балаларга мөрәҗәгать итеп язган сүзләре дә гыйбрәтле (күмәкләшеп уку): “Холкы гүзәл булган кыз бала – бөтен гаиләсе өчен олуг байлык вә бәхеттер,... укыган вә холкын тәрбияләгән кыз – алтыннан да кыйммәтле вә энҗедән дә кадерле байлыктыр,... мондый кызлар карендәш-кабилә өчен генә түгел, бәлки бөтен милләт вә бөтен дөнья халкы өчен дә мактаныч булыр.”

Укытучы:
- Р.Фәхреддиннең мәгърифәтчелек карашлары проза әсәрләрендә дә киң чагыла. Аның “Сәлимә, яки гыйффәт” исемле беренче романы 1899 елда Казанда, “Әсма, яки гамәл вә җәза” романы 1903 елда Оренбургта чыга.

“Сәлимә...” романы күпмедер ясалма сюжетка корылган. Анда Иран баеның кызы Сәлимә белән татар шәкертенең Иделдә сәяхәт вакытында күрешеп аңлашу, дуслашулары тасвирлана.

Укучы:
- Романның төп персонажларыннан берсе – татар шәкерте. Ул башта иске мәдрәсәдә, соңыннан җәдитләшкән яңачарак мәдрәсәдә укыган. Беркадәр күзе ачыла башлаган бу яшь егет әле һаман да гыйлем, мәгърифәт, һөнәр, сәнгать ягыннан әзерлексез. Гимназиядә, университетларда укыган башка милләт яшьләренә караганда, тарих һәм башка фәннәр өлкәсендә ул бик артта калган. Р.Фәхреддин героен һәм укучыларын уйландыру өчен, аны укымышлы Сәлимә белән очраштыра.

Икенче персонаж – Сәлимә. Ул Мисыр университетын тәмамлаган. Гарәп, француз һәм инглиз телләрен ана теле кебек белә. Тарихтан шул дәрәҗәдә мәгълүматлы ки, хәтта татар теленә һәм тарихына кагылган материалларны безнең шәкерттән яхшырак белә. Сәлимә, язучы сыйфатлап күрсәтүенчә, әдәпле булуы белән, мәхәббәтле, гыйлемле булуы белән гүзәл. Автор укыган кызның өстенлекләре турында сөйли. Хатыннар да ирләрдән ким түгел, тиешле тәрбия алсалар һәм тәртипле мәктәпләрдә укысалар, ирләрне сокландырырлык белемле була алалар дигән гуманистик карашны расларга омтыла.

Романда язучы, тормыш өчен дин белемен өйрәтү генә җитми, бәлки фәнни белемнәрне үзләштерү кирәк дигән фикер әйтә. Чын кеше булу өчен, гыйлем белән бергә, күркәм холык һәм кешелекле булу, яшьләрне халыкка хезмәт күрсәтерлек итү өчен, мәдрәсәләрдә укыту-тәрбия ысулларын үзгәртеп кору кирәк, ди автор.

Укытучы:
- Шулай итеп Р.Фәхреддин хатын-кыз мәсьәләсен дәүләт һәм милләт дәрәҗәсенә күтәрә. “Тәрбияле ана” хезмәтендә ул болай дип яза: “Ана укымышлы, югары әхлаклы булса, баласы бәхеткә ирешер”. Әлеге хезмәтне без ата-аналарга җыелышларда җиткердек. Сез дә укучылар – булачак ата-аналар. Бу хезмәт киләчәктә һәркайсыгызның өстәл китабы булырга тиеш.

Р.Фәхреддин тарихчы буларак та бай мирас калдыра. Үз тарихын белмәгән халыкның киләчәге юк. Бу аксиома. Чын тарихны белү милли үзаң тәрбияли.

Болгар, Алтын Урда, Казан ханлыгы. Бу вакытларда татар дөнья белән сөйләшә алырлык халык булган. Алтын Урда – татар дәүләте, бөек цивилизацияле дәүләт булган. Аның 200ләп шәһәрендә акча сукканнар. Р.Фәхреддин Алтын Урданың рус дәүләте оешудагы ролен күрсәтә. Галимнең “Болгар вә Казан төрекләре”, “Алтын Урда ханнары”, “Казан ханнары” хезмәтләренә кыскача күзәтү (укучылар чыгыш ясый).

Укытучы:
- Укучылар, бөек мәгърифәтченең “Асар” (“Эзләр”) хезмәте- күптомлы хезмәт. Ул 15 кисәктән тора. Борынгы Болгар чорыннан алып ХХ йөз башына кадәр яшәгән 1000нән артык тарихи шәхес турында кыйммәтле мәгълүматлар тупланган, энциклопедия рәвешендә язылган.

“Җәвамигуль кәлим шәрхе” хезмәтендә Р.Фәхреддин фәлсәфәче буларак, Мөхәммәд пәйгамбәрнең төрле мәсьәләләргә багышланган 344 хәдисен фәлсәфи яктан аңлата, иҗтимагый, әхлакый, педагогик мәсьәләләрне яктырта.

Укытучының йомгаклау сүзе:
- Энциклопедик галим Р.Фәхреддиннең хезмәтләре кешелек дөньясы өчен әйтеп бетергесез зур кыйммәткә ия. Үзе исән чакта галимнең 140 китабы чыга, 120 китабы басылмый кала. Аның хезмәтләре яшь буында милли үзаң, югары әхлак сыйфатлары тәрбияләү өчен уңдырышлы туфрак. Р.Фәхреддин дәреслекләре белән бүгенге көндә дә чит илләрдә укыталар. Җәмгыятебездә көннән-көн ныграк тамыр җәя барган бозыклыкларга каршы көчле рухлы шәхес Р.Фәхреддинчә көрәшергә, моның өчен аның хезмәтләрен өйрәнергә кирәк. Татар халкы үзенең Р.Фәхреддин кебек олуг затлары белән горурланырга тиеш.
